Ioan, y disgybl annwyl (12)
Dyn ni wedi darllen yn barod am y disgyblion yn dadlau, ar ôl y gweddnewidiad, ynglŷn â pa un ohonyn nhw oedd y pwysica.  Yn ystod eu swper olaf gyda Iesu maen nhw’n dal i ddadlau am yr un peth! 

Wyt ti’n synnu ambell waith fod Duw’n dal i fod mor amyneddgar hefo ni? Dyn ni’n araf iawn i ddysgu. Roedd Iesu wedi dysgu’r disgyblion am y mater yma unwaith yn barod, ond roedden nhw’n dal i drafod yr un peth!

Ond yna dyma ddadl yn codi yn eu plith nhw ynglŷn â pha un ohonyn nhw oedd y pwysicaf. 25 Felly dywedodd Iesu wrthyn nhw, "Mae brenhinoedd y cenhedloedd yn ei lordio hi dros bobl; ac mae pobl fawr eraill sy'n hoffi dangos eu hawdurdod yn cael teitlau fel ‘cyfaill y bobl’! 26 Ond dim fel yna dylech chi fod. Dylai'r pwysicaf ohonoch chi ymddwyn fel y person lleia pwysig, a dylai'r un sy'n arwain fod fel un sy'n gwasanaethu. 27 Pwy ydy'r pwysica fel arfer? Ai'r sawl sy'n eistedd wrth y bwrdd neu'r sawl sy'n gwasanaethu? Y sawl sy'n eistedd wrth y bwrdd wrth gwrs! Ond dw i yma fel un sy'n gwasanaethu. 
(Luc 22:24-27)

Dw i’n meddwl ein bod ni i gyd eisiau ei lordio hi dros bobl eraill ambell waith. Wyt ti’n gwybod beth ydy dangos dy hun? Wyt ti’n gwybod be ydy cenfigennu achos bod rhywun arall yn gwneud yn well neu’n cael mwy o sylw na ti?  Dyn ni ddim yn hoffi pobl yn ei lordio hi droson ni, ond dyn ni’n ddigon hapus i’w lordio hi dros bobl eraill!
Mae ‘r ‘FI fawr’ yn broblem anodd i’w hymladd. Clywodd Ioan eiriau Iesu ddwywaith ar y mater yma. Does dim lle i’r Fi fawr yn y bywyd Cristnogol. Wrth edrych ar lythyrau Ioan, fe welwn ni mor bwysig oedd deall y wers yma wedi bod iddo. 
Gwrandawodd Ioan a’r disgyblion eraill ar Iesu’n rhannu stori’r ffermwr yn hau (Luc 8:5-15). Be oedd enw’r heuwr? Faint oedd ei oed o? Sut oedd o’n edrych? Na, yr hau sy’n bwysig, nid yr heuwr. Gwasanaethu Duw ydy gwaith y Cristion, a cheisio gwneud hynny heb dynnu sylw at ei hun.
Nid cyfle i’w lordio hi dros bobl oedd Ioan eisiau ar ôl yr atgyfodiad, ond cyfle i wasanaethu pobl, ac i wasanaethu’n ffyddlon. Mae’n amhosib deall y meddylfryd yma heb gredu fod Iesu’n Fab Duw. Pwy yn ei iawn bwyll fyddai eisiau gwasanaethu rhywun nad oedd o’n gallu ei weld? 
Yma eto mae Iesu’n dysgu ei ddisgyblion, ac mae’n rhoi addewid rhyfeddol iddyn nhw,

28 Dych chi wedi sefyll gyda mi drwy'r treialon, 29 a dw i'n mynd i roi hawl i chi deyrnasu yn union fel gwnaeth y Tad ei roi i mi. 30 Cewch chi fwyta ac yfed wrth fy mwrdd i pan fydda i’n teyrnasu, a byddwch yn eistedd ar orseddau i farnu deuddeg llwyth gwlad Israel. (Luc 22:28-30)

Meddyliwch! Roedd Iago a Ioan yn mynd i gael eu dymuniad! Roedden nhw am gael eistedd gyda Iesu yn y nefoedd a rhannu yn ei ogoniant. Dyma addewid tu hwnt i eiriau. Dw i ddim yn credu am eiliad fod gan Ioan na’r disgyblion eraill unrhyw syniad beth oedd arwyddocâd y geiriau yma ar y pryd, ond fel dyn ni wedi sylwi lawer gwaith yn barod, mae Iesu’n eu paratoi nhw am y tymor hir. Dyma eiriau fydd eu cysuro pan fydd popeth yn ymddangos yn dywyll.

Mae’r esbonwyr i gyd yn awgrymu mai Ioan oedd y disgybl oedd yn eistedd agosaf at Iesu yn ystod y swper olaf... a bod Iesu’n ei garu’n fawr (Ioan 13:23). Mae’r gorchymyn i garu ac i ddangos cariad yn neges sy’n gwau fel llinyn arian drwy lythyrau’r Ioan aeddfed.  Byddwn ni’n edrych ar hyn yn fanylach cyn bo hir.

